
Crynodeb 

1. Mae Comisiwn Coedwigaeth Cymru (y Comisiwn) yn rhan o Gomisiwn 

Coedwigaeth Prydain Fawr ac yn gweithredu fel adran goedwigaeth 

Llywodraeth y Cynulliad. Oherwydd hynny, cyfeirir at y Comisiwn weithiau fel 

‘is-adran rithwir’ o Lywodraeth y Cynulliad. Ar y cyd â’i bartneriaid, prif 

gyfrifoldeb y Comisiwn yw cyflawni amcanion coedwigaeth Llywodraeth y 

Cynulliad, sydd wedi’u cynnwys yn y strategaeth Coetiroedd i Gymru (2001).1 

2. Mae’r Comisiwn yn cyflawni’r amcanion hyn yn uniongyrchol drwy reoli’r 

ystad sy’n eiddo i Lywodraeth y Cynulliad (126,000 hectar, neu chwech y 

cant o dir Cymru), ac yn anuniongyrchol drwy roi grantiau a thrwyddedau. 

3. Roedd Coetiroedd i Gymru yn ehangu’r agenda goedwigaeth draddodiadol i 

gynnwys amrywiaeth o amcanion cymdeithasol ac amgylcheddol. Yn 

ddiweddar, penderfynodd Llywodraeth y Cynulliad adolygu strategaeth 

wreiddiol 2001, er mwyn adlewyrchu nifer o flaenoriaethau newydd, ac yn 

enwedig newid hinsawdd.2 Mae Comisiwn Coedwigaeth Prydain Fawr a 

Chomisiwn Coedwigaeth Cymru wedi mynegi pryder ynghylch gallu’r 

Comisiwn yng Nghymru i ysgwyddo cyfrifoldebau ychwanegol sylweddol tra 

bo nifer y staff yn lleihau.3  

4. Caiff y Comisiwn ei ariannu o ddwy brif ffynhonnell: Llywodraeth y Cynulliad 

ac arian o werthu coed. O dan yr hyn a elwir yn drefniant ariannu diffyg net, 

mae lefel y cyllid a ddarperir gan Lywodraeth y Cynulliad wedi’i seilio ar 

amcangyfrif o’r incwm y dylai’r Comisiwn ei gael drwy werthu coed. Mae pris 

coed yn codi a gostwng yn sylweddol ac mae’r problemau economaidd byd-

eang presennol yn debygol o effeithio ar hynny. Tra gall Llywodraeth y 

Cynulliad ddarparu rhagor o gyllid i’r Comisiwn i wneud iawn am incwm coed 

is, nid oes modd bod yn sicr faint o arian y gellir ei roi na phryd y gellir 

gwneud hynny. 

5. Ar sail adroddiad a baratowyd gan Archwilydd Cyffredinol Cymru,4 clywsom 

dystiolaeth gan Trefor Owen, Cyfarwyddwr Comisiwn Coedwigaeth Cymru, 

                                            
1 Coetiroedd i Gymru yw gweledigaeth 50-mlynedd Llywodraeth y Cynulliad ar gyfer coed a choetiroedd yng 
Nghymru. 
2 Cafodd Llywodraeth y Cynulliad dros 200 o ymatebion yn ystod y cyfnod ymgynghori, a ddaeth i ben ar 14 
Hydref 2008. Mae disgwyl i’r strategaeth ddiwygiedig gael ei chyhoeddi ddiwedd mis Ionawr 2009. 
3 Adroddiad Archwilydd Cyffredinol Cymru, paragraff 2.57 
4 Adroddiad Archwilydd Cyffredinol Cymru, Gweithrediadau Comisiwn Coedwigaeth Cymru, Tachwedd 2008 



 

Huw Brodie, Cyfarwyddwr yr Adran Materion Gwledig a Threftadaeth yn 

Llywodraeth Cynulliad Cymru, a Huw Davies, Pennaeth Uned Fusnes yr 

Adran Materion Gwledig yn Llywodraeth Cynulliad Cymru. Y nod oedd 

canfod a yw’r Comisiwn mewn sefyllfa dda i gyflawni amcanion coedwigaeth 

Llywodraeth y Cynulliad nawr ac yn y dyfodol. Yng nghyd-destun strategaeth 

ddiwygiedig Coetiroedd i Gymru, daethom i’r casgliad bod angen i’r 

Comisiwn fynd i’r afael â nifer o wendidau mewnol ac allanol er mwyn 

gwella’i allu i sicrhau’r manteision mwyaf yn y tymor hir i bobl Cymru drwy 

goedwigaeth. 

Mae angen i drefniadau rheoli mewnol y Comisiwn fod yn gryfach er mwyn sicrhau 
gwell gwerth am arian  
6. Mae rôl coedwigaeth wedi’i hehangu’n sylweddol yn y blynyddoedd diwethaf, 

o fod yn seiliedig ar gynaeafu masnachol i gyflawni amrywiaeth o amcanion 

cymdeithasol, economaidd ac amgylcheddol. Mae coedwigaeth hefyd yn 

cyfrannu at ddyletswydd Llywodraeth y Cynulliad i hyrwyddo datblygu 

cynaliadwy ac ymateb i her newid hinsawdd. Rydym yn cydnabod bod y 

Comisiwn wedi ehangu ei weithgareddau er mwyn adlewyrchu’r agenda 

goedwigaeth fwy amrywiol hon, a hynny er bod nifer ei staff wedi lleihau. Er 

enghraifft, mae’r Comisiwn wedi darparu amrywiaeth o brosiectau 

llwyddiannus yn ogystal â’r Rhaglen Ffermydd Gwynt Genedlaethol. Fodd 

bynnag, er ei fod wedi ymateb yn dda i’r agenda ehangach hon, mae angen 

i’r Comisiwn wella ei drefniadau rheoli mewnol mewn nifer o feysydd pwysig, 

a hynny ar frys.  

Mae angen i’r Comisiwn gael strategaeth glir a’i chyfleu’n effeithiol i’w staff 

7. Mae tensiynau trefniadol yn y Comisiwn sy’n seiliedig ar ddau brif beth. Yn 

gyntaf, mae rhai o’r staff yn teimlo bod y Comisiwn wedi datblygu strwythur 

sy’n rhy drwm ar y brig, gyda gormod o staff swyddfa lefel uwch a dim digon 

o staff gweinyddol a staff coedwigaeth yn y rheng flaen.5 Yn bwysicach, fodd 

bynnag, nid yw staff y Comisiwn yn rhannu’r un weledigaeth ar gyfer dyfodol 

y sefydliad. Mae gan wahanol bobl wahanol safbwyntiau ynghylch i ba 

raddau y dylai’r Comisiwn gyflawni amcanion nad ydynt yn rhai traddodiadol 

yn y maes, fel amcanion sy’n ymwneud â choedwigaeth gymdeithasol (er 

                                            
5 Adroddiad Archwilydd Cyffredinol Cymru, paragraff 2.60 



 

enghraifft, defnyddio’r ystad goedwigaeth fel canolbwynt i fentrau datblygu 

cymunedol).  

8. Mae’r rhwyg diwylliannol hwn yn deillio’n rhannol o’r ffaith nad yw cyfeiriad 

corfforaethol y Comisiwn yn cael ei gyfleu’n glir. Mae hynny hefyd yn creu 

problemau wrth reoli perfformiad staff unigol. Yn absenoldeb cyfres glir o 

flaenoriaethau corfforaethol, dywedodd yr Archwilydd Cyffredinol bod rhai 

rheolwyr llinell yn cael problemau egluro wrth staff pam y dylid cyflawni 

tasgau penodol yn hytrach na gweithgareddau eraill. Nid yw’r Comisiwn yn 

llwyddo’n gyson i sicrhau bod amcanion unigol y staff yn cyd-fynd â’r 

blaenoriaethau corfforaethol, ac mae hynny hefyd yn effeithio ar reoli 

perfformiad. Bydd rheoli newid yn fwy effeithiol, rheoli llinell mwy effeithiol a 

chyfathrebu mewnol yn elfennau pwysig er mwyn sicrhau bod yr holl staff yn 

deall eu rôl bersonol wrth gyflawni amcanion diwygiedig Coetiroedd i Gymru. 

Bydd yn hanfodol hefyd sicrhau bod y strategaeth ddiwygiedig yn egluro prif 

ddiben y Comisiwn. 

Nid yw dull y Comisiwn o reoli adnoddau wedi canolbwyntio digon ar y tymor 
hir, ac mae’r prosesau busnes craidd yn wan. Mae hyn yn rhwystr rhag 
sicrhau gwerth am arian 

9. Er bod y Comisiwn wedi cyrraedd ei dargedau ariannol yn gyson, mae 

gwendidau yn y prosesau busnes craidd yn golygu nad yw wedi gallu 

datblygu dull mwy strategol o reoli ei adnoddau yn y tymor hir. Mae hyn 

effeithio ar y gwerth am arian a geir o’r tir sylweddol y mae’r Comisiwn yn ei 

reoli yng Nghymru, yn benodol am y rhesymau hyn: 

• mae’r broses o gynllunio busnes wedi’i seilio ar ystyriaethau ariannol ac ar 

ddarparu gwasanaethau yn ôl y patrwm hanesyddol, yn hytrach nag ar 

adlewyrchu amcanion strategol y Comisiwn yn glir; 

• nid yw’r Comisiwn yn cynllunio’n ariannol ar gyfer y tymor canolig i’r tymor hir, 

gan nad yw ei gynlluniau ariannol yn ymestyn y tu hwnt i gyfnod o dair blynedd; 

• nid yw’r Comisiwn wedi datblygu rhaglen gyfalaf sydd wedi’i chostio, ac 

oherwydd hynny nid yw wedi llwyddo i gael arian cyfalaf gan Lywodraeth y 

Cynulliad i’w gynorthwyo â’i amcanion strategol; 

• mae’r Comisiwn yn datblygu strategaeth gaffael yn ogystal â’r gallu i fynd i’r afael 

â gwendidau sy’n deillio o brosesau caffael ymatebol, a’r rheini’n dueddol o fod 



 

wedi’u pwysoli i ddiwedd y flwyddyn oherwydd ansicrwydd ynghylch lefelau 

incwm; 

• nid yw’r broses o reoli’r ystadau wedi bod yn strategol: mae’r Comisiwn yn 

cydnabod bod angen adolygu a oes angen ei holl ystad, sy’n werth £6 miliwn, ac 

a yw’r ystad wedi’i lleoli yn y mannau iawn; 

• mae angen i’r Comisiwn egluro sut y mae’n manteisio i’r eithaf ar yr incwm sy’n 

cael ei greu drwy’r tir sylweddol y mae’n ei reoli, a dylai hyn ganolbwyntio ar 

gyfleoedd y tu hwnt i werthu coed. 

10. Mae dibyniaeth y Comisiwn ar incwm coed a’r ansicrwydd ynghylch a fydd 

Llywodraeth y Cynulliad yn rhoi cyllid ychwanegol i wneud iawn am incwm 

coed is yn rhannol egluro’r gwendidau hyn. Fodd bynnag, nid yw’r dull hwn o 

ariannu yn esboniad digonol dros wendidau o’r fath, a gellir gweld hynny fel 

rheswm da dros ddefnyddio dull mwy strategol o reoli adnoddau. 

11. Tra bo nifer y staff sydd gan Gomisiynau Coedwigaeth yr Alban a Lloegr 

wedi cynyddu, mae’r nifer o staff sydd gan y Comisiwn yng Nghymru wedi 

lleihau a disgwylir i’r patrwm hwnnw barhau dros y tair blynedd nesaf.  

12. Mae’r Comisiwn wedi datblygu cynllun gweithredu er mwyn canfod beth yw’r 

gofynion ar gyfer staffio yn y tymor canolig. Tra bo Cyfarwyddwr y Comisiwn 

wedi cydnabod bod digon o staff ar gael i gyflawni’r gofynion presennol, 

roedd yn cytuno â’r Cyfarwyddwr yn Llywodraeth y Cynulliad na fydd gan y 

Comisiwn y gallu i gyflawni unrhyw ofynion ychwanegol pe bai disgwyl iddo 

wneud hynny o dan strategaeth ddiwygiedig Coetiroedd i Gymru. 

13. Yn ddiweddar, mae’r Comisiwn wedi dibynnu ar arian Amcan Un yr Undeb 

Ewropeaidd er mwyn cyflawni elfennau craidd ei fusnes. Mae’r Comisiwn 

wedi ariannu ei waith ar ddatblygu cymunedol drwy’r rhaglen Cydcoed, sy’n 

cael cyllid gan yr Undeb Ewropeaidd (UE), ac wedi datblygu’r sector tanwydd 

drwy’r Cynllun Busnes Ynni Pren, sydd hefyd yn cael ei ariannu gan yr UE. 

Daeth y cyllid ar gyfer y ddwy raglen hon i ben yn 2008. Er ein bod yn 

croesawu’r ffaith bod y Comisiwn wedi gallu cadw’r rhan fwyaf o’r staff sy’n 

gweithio ar y rhaglenni hyn, credwn ei bod yn risg bod yr elfennau busnes 

creiddiol dan sylw wedi dibynnu cymaint ar ffynonellau ariannu allanol tymor 

byr. 



 

 
Mae’r Comisiwn wedi cael llwyddiant wrth ehangu rôl ac effaith 
coedwigaeth 
22. Mae staff a rhanddeiliaid allanol wedi canmol ansawdd staff y Comisiwn6 ac 

rydym yn falch, er gwaethaf y ffaith bod nifer y staff yn lleihau7, bod y 

Comisiwn wedi rhoi agenda goedwigaeth ehangach ar waith.8  

23. Mae’r Comisiwn wedi darparu cyfleoedd da ar gyfer rhoi mynediad i bobl a 

chynnal gweithgareddau hamdden, fel y gwelir yng nghanolfan ymwelwyr 

Coed y Brenin a’r llwybrau beicio mynydd sydd yno.9 Mae’r Comisiwn hefyd 

yn awyddus i annog teuluoedd a’u plant i ymweld â’r coetiroedd hyn, sydd 

wedi cael eu sefydlu fel rhan o gynllun Plant! (sef ymrwymiad Llywodraeth y 

Cynulliad yn Cymru’n Un i blannu coeden ar gyfer pob plentyn a enir yng 

Nghymru).10 Rydym yn nodi cred Mr Owen fod y bartneriaeth sy’n gyfrifol am 

Plant! (sef y Comisiwn, y Swyddfa Ystadegau Gwladol a Choed Cadw) yn 

gweithio’n hynod o dda.11 

24. Mae’r Comisiwn wedi dangos y gall fforestydd gyfrannu at ddatblygu 

cymunedol.12 Yn y cyd-destun hwn, cyfeiriodd Mr Owen yn benodol at waith 

partneriaeth y Comisiwn gyda Chyngor Gweithredu Gwirfoddol Cymru a 

Menter Blaenau’r Cymoedd.13  

25. Cytunwn â Mr Owen bod y rhaglen Cydcoed (sydd â’r nod o ddefnyddio 

coetiroedd i ddatblygu cymunedau mwyaf difreintiedig Cymru) wedi bod yn 

llwyddiant14 a hoffem bwysleisio manteision y rhaglen hon.15 O ganlyniad, er 

gwaethaf y ffaith bod cyllid yr Undeb Ewropeaidd wedi dod i ben, croesawn 

fod y Comisiwn wedi cadw’r mwyafrif o staff Cydcoed. Trwyddynt (a’r tîm 

polisi ehangach), mae’r Comisiwn wedi llwyddo i barhau i ddarparu mentrau 

datblygu cymunedol a choedwigaeth gymdeithasol mwy cyffredinol.16  

                                            
6 Adroddiad Archwilydd Cyffredinol Cymru, paragraff 1.13 
7 Adroddiad Archwilydd Cyffredinol Cymru, paragraff 2.56 
8 Adroddiad Archwilydd Cyffredinol Cymru, paragraffau 1.14 i 1.32 
9 Adroddiad Archwilydd Cyffredinol Cymru, paragraff 1.14 ac Astudiaeth Achos A 
10 Atodiad A, paragraff 58 
11 Atodiad A, paragraff 58 
12 Adroddiad Archwilydd Cyffredinol Cymru, paragraffau 1.17 i 1.18 ac Astudiaeth Achos B 
13 Atodiad A, paragraff 42 
14 Atodiad A, paragraff 40 
15 Atodiad A, paragraff 39 
16 Atodiad A, paragraff 41 



 

26. Rydym wedi’n calonogi hefyd gan y ffaith bod Mr Owen yn awyddus i 

ddatblygu ffyrdd arloesol o annog cyfraniad gan y gymuned, a hynny drwy 

wneud coetiroedd yn lleoliadau ar gyfer mentrau cymdeithasol yn y dyfodol.17  

27. Mae’r Comisiwn wedi creu cyfleoedd addysgol yn y coedwigoedd, yn bennaf 

drwy Fenter Addysg y Coed a’r rhaglen hyfforddiant ‘Ysgolion Coedwig’.18 

Mae’r Comisiwn hefyd wedi ehangu bioamrywiaeth ystad y goedwig drwy 

gynyddu canran y coed llydanddail sy’n cael eu plannu19 a thrwy gyfrannu at 

y prosiect i adfer ceiliogod duon.20 

28. Mae’r Comisiwn yn gweithio i ddatblygu marchnadoedd coed newydd, yn 

rhannol drwy roi cymorth ariannol i Bartneriaeth Fusnes Coedwig Cymru. 

Partneriaeth a arweinir gan fusnesau yw hon, sy’n ceisio datblygu 

strategaethau marchnata ar gyfer cynnyrch coed o Gymru ac annog ymchwil 

a datblygu yn y diwydiant.21 

29. Bellach, mae gan y Comisiwn nifer o fentrau sy’n ceisio annog defnyddio 

rhagor o bren fel tanwydd (gan gynnwys y Cynllun Busnes Ynni Pren22 a 

ariannwyd gan yr UE a’r cynllun a’i dilynodd).23 Croesawn ddatganiad Mr 

Owen fod gwerthiant y Comisiwn i’r farchnad ynni pren yn cynyddu, er mai 

dim ond 60,000 metr ciwbig o bren sy’n cael ei werthu bob blwyddyn fel 

tanwydd ar hyn o bryd – allan o gyfanswm gwerthiant o 770,000 metr 

ciwbig.24 Fel y cydnabu Mr Owen, dim ond newydd ddechrau rhoi pwyslais 

parhaol ar gefnogi’r farchnad hon y mae’r Comisiwn, ac mae lle i ddatblygu 

hyn ymhellach.25 

30. Mae’r Comisiwn wedi mynd ati i hwyluso’r gwaith o gynhyrchu ynni 

adnewyddadwy, yn bennaf drwy reoli’r Rhaglen Ffermydd Gwynt 

Genedlaethol o dan drefniant Adran 41 gyda Llywodraeth y Cynulliad. 

Unwaith y byddant yn weithredol, bydd y chwe safle yn darparu 94 y cant o 

darged Llywodraeth y Cynulliad ar gyfer cynhyrchu 800 Megawat o ynni 

                                            
17 Atodiad A, paragraff 42 
18 Adroddiad Archwilydd Cyffredinol Cymru, paragraff 1.20 ac Astudiaeth Achos C 
19 Adroddiad Archwilydd Cyffredinol Cymru, paragraff 1.22 a Ffigur 4 
20 Adroddiad Archwilydd Cyffredinol Cymru, paragraff 1.21 ac Astudiaeth Achos D 
21 Adroddiad Archwilydd Cyffredinol Cymru, paragraff 1.32 
22 Adroddiad Archwilydd Cyffredinol Cymru, paragraff 1.28 
23 Atodiad A, paragraff 101 
24 Atodiad A, paragraff 76 
25 Atodiad A, paragraff 76 



 

adnewyddadwy ar ffermydd gwynt ar y tir.26 Croesawn y ffaith fod Mr Owen 

yn canolbwyntio ar gyrraedd y targed hwn. Nodwn hefyd ei farn bod y 

Comisiwn yn gwneud gwaith rhagorol wrth ddarparu’r ynni adnewyddadwy 

hwn o Gymru o ffynonellau ar y tir27, a hynny o ddim ond 57 y cant o’r tir sy’n 

rhan o’r Ardaloedd Chwilio Strategol28.  

31. O ran y Rhaglen Ffermydd Gwynt Genedlaethol, rydym hefyd yn 

cymeradwyo prosesau caffael cadarn y Comisiwn. Cafodd hyn ei amlygu pan 

lwyddodd y Comisiwn i amddiffyn y broses dendro ar gyfer ffermydd gwynt 

yn erbyn honiad y dylid cynnal adolygiad barnwrol gan fod ei weithdrefnau 

wedi bod yn ddiffygiol, yn afresymol ac yn annheg.29 

32. Ers datganoli, roedd y Pwyllgor yn falch o glywed am y gwahanol ffyrdd y 

mae’r Comisiwn wedi defnyddio’r trefniadau llywodraethu cymhleth sy’n 

golygu ei fod yn parhau’n rhan o Gomisiwn Coedwigaeth Prydain Fawr ac 

hefyd yn ‘is-adran rithwir’ o Lywodraeth y Cynulliad.30 Dywedodd Mr Owen 

wrthym, yn baradocsaidd ers datganoli, fod y Comisiwn a’r Comisiynau 

Coedwigaeth yn Lloegr ac yn yr Alban wedi gweithio’n fwy effeithiol gyda’i 

gilydd er mwyn datblygu arferion gweithredol ar y cyd a rhannu arfer da.31 

Pwysleisiodd hefyd fod y Comisiwn wedi sicrhau bod gan Gymru lais yn y 

broses o ddarparu gwasanaethau ar y cyd, megis gwasanaethau adnoddau 

dynol a thechnoleg gwybodaeth.32 

33. Gwnaeth Mr Brodie bwynt tebyg, gan nodi bod y Comisiwn wedi datblygu rôl 

ehangach wrth lunio agenda ymchwil Comisiwn Coedwigaeth Prydain Fawr 

ers dechrau datganoli.33  

34. Dywedodd Mr Owen hefyd fod y Comisiwn wedi defnyddio’r trefniadau 

presennol er mwyn gwneud cyfraniad ar y llwyfan byd-eang.34  

35. Er ei bod yn glir bod y Comisiwn wedi cymryd camau sylweddol er mwyn 

cyflawni agenda ehangach, mae Llywodraeth y Cynulliad wrthi’n adolygu ei 

                                            
26 Atodiad A, paragraff 27 
27 Atodiad A, paragraff 25 
28 Daeth Nodyn Cyngor Technegol Llywodraeth y Cynulliad (TAN) 8 i’r casgliad y dylid cyfyngu ffermydd 
gwynt ar y tir i saith ardal benodol, sy’n cael eu galw’n Ardaloedd Chwilio Strategol. 
29 Atodiad A, paragraff 24 ac Adroddiad Archwilydd Cyffredinol Cymru, paragraff 1.25 
30 Adroddiad Archwilydd Cyffredinol Cymru, paragraff 1.33 
31 Atodiad A, paragraff 16 
32 Atodiad A, paragraff 16 
33 Atodiad A, paragraff 17 
34 Atodiad A, paragraff 15 



 

gweledigaeth ar gyfer yr hyn y mae disgwyl i’r Comisiwn ei gyflawni yn y 

dyfodol. Dywedodd Mr Brodie wrthym fod hyn yn golygu bod adroddiad yr 

Archwilydd Cyffredinol yn arbennig o amserol ac adeiladol.35 

Mae angen i drefniadau rheoli mewnol y Comisiwn fod yn 
gryfach er mwyn sicrhau gwell gwerth am arian 
Mae angen i’r Comisiwn gael strategaeth glir a’i chyfleu yn effeithiol i’w staff 
36. Cyfeiriodd yr Archwilydd Cyffredinol at y ffaith nad oedd blaenoriaethau’r 

sefydliad yn ymddangos yn gwbl glir i rai aelodau o staff36, a bod hynny’n 

creu heriau diwylliannol a thensiynau yn y Comisiwn.37 Mae’n debygol bod y 

sefyllfa hon yn adlewyrchu’r cylch gwaith newydd sydd gan y Comisiwn a’r 

amcanion cymdeithasol, economaidd ac amgylcheddol ehangach yn 

Coetiroedd i Gymru, gan fod y tensiynau’n ymwneud ag i ba raddau y dylai’r 

Comisiwn gyflawni gwaith y tu hwnt i gynhyrchu coed.38 Bydd egluro diben a 

blaenoriaethau’r Comisiwn yn hanfodol er mwyn sicrhau’r gwerth mwyaf am 

arian o’r tir sy’n cael ei reoli gan y Comisiwn yng Nghymru (6 y cant o’r holl 

dir). 

37. Roedd teimlad ymysg rhai aelodau o staff bod y Comisiwn wedi datblygu 

strwythur sy’n rhy drwm ar y brig, gyda gormod o staff swyddfa ar lefel uwch 

ar draul staff gweinyddol a staff coedwigaeth yn y rheng flaen.39 Felly, mae 

angen i’r Comisiwn wella ei ddulliau cyfathrebu mewnol er mwyn sicrhau bod 

gan yr holl staff ddealltwriaeth glir o amcanion y sefydliad a’u rôl er mwyn 

cyflawni’r rhain.40  

38. Cytunwn â Mr Brodie fod cyfathrebu mewnol effeithiol yn hanfodol mewn 

cyfnodau o newid, a chroesawn y camau y mae’r Comisiwn yn eu cymryd i 

wella’i ddulliau cyfathrebu mewnol a mynd i’r afael â’r gwendidau a nodwyd 

yn adroddiad yr Archwilydd Cyffredinol.41 Yn benodol, mae’r Comisiwn: 

• yn datblygu cynllun cyfathrebu i gyd-fynd â lansiad strategaeth ddiwygiedig 

Coetiroedd i Gymru;  

• wedi sefydlu fforwm cyfathrebu o’r ffurfwyr barn allweddol ymhlith y rheolwyr 

canolig, a hynny er mwyn gweithio gyda’r tîm cyfathrebu i benderfynu ar y camau 

ymarferol y gellir eu cymryd i sicrhau bod y dulliau cyfathrebu mewnol yn 

effeithiol; 

• wedi penderfynu cyhoeddi ei gylchlythyr i’r staff bob yn ail fis, yn hytrach nag yn 

achlysurol;   

• bellach yn cyhoeddi penderfyniadau ei fwrdd rheoli o fewn 48 awr.42 

39. Rydym yn nodi optimistiaeth Mr Brodie y bydd Mr Owen a’i dîm, drwy rai o’r 

dulliau a nodir uchod, yn gallu cyfathrebu’n effeithiol gyda’r holl staff (gan 

gynnwys y rheini sy’n credu y dylai’r Comisiwn ganolbwyntio’n llwyr ar blannu 

a chynaeafu coed), gan bwysleisio bod angen cyflawni amrywiaeth o 

amcanion cymdeithasol, economaidd ac amgylcheddol.43 

40. Eglurodd Mr Owen fod y swyddogion sy’n diwygio Coetiroedd i Gymru wedi 

treulio llawer o amser yn meddwl am y canlyniadau gorau i goedwigaeth yng 

Nghymru.44 Mae diwygio Coetiroedd i Gymru yn rhoi nifer o gyfleoedd i 

wella’r dulliau cyfathrebu a rheoli staff unigol fel bod gan y rheini well 

dealltwriaeth o gyfeiriad strategol y Comisiwn.  

41. Mae angen i’r Comisiwn wella’r broses o reoli perfformiad aelodau unigol o 

staff, yn enwedig o ran pennu amcanion unigol. Er bod cysylltiadau clir rhwng 

amcanion personol y staff uwch ac amcanion corfforaethol y Comisiwn, nid 

yw hyn yn gyson wir yn achos staff ar lefelau eraill. Dywedodd rhai rheolwyr 

fod diffyg cyfres glir o flaenoriaethau corfforaethol yn ei gwneud yn anodd 

rheoli staff gan nad oes modd esbonio pam y dylid bod yn gwneud rhai 

pethau ond nid pethau eraill.45 

42. Dywedodd yr Archwilydd Cyffredinol fod y Comisiwn wedi datblygu tîm polisi 

a pherfformiad yn ddiweddar a fydd yn ganolog i’r broses o ddatblygu dull 

corfforaethol cadarnach o reoli perfformiad. Mae’r tîm hwn yn gyfrifol am 

ddatblygu cyfeiriad corfforaethol clir ac am sicrhau bod cynlluniau swyddi 

unigol yn adlewyrchu’r cyfeiriad hwnnw.46 

Nid yw dull y Comisiwn o reoli adnoddau wedi canolbwyntio digon ar y tymor hir, ac 
mae’r prosesau busnes craidd yn wan. Mae hyn yn rhwystr rhag sicrhau gwerth am 
arian. Mae’r Comisiwn wedi cyrraedd ei dargedau ariannol statudol 
43. Mae Llywodraeth y Cynulliad yn cytuno â’r Comisiwn fod cyllideb dair 

blynedd sy’n seiliedig ar ragolygon o incwm coed y Comisiwn yn arbennig o 

ansefydlog, a hynny oherwydd y ffaith bod prisiau’r farchnad yn codi a 

gostwng. Yn 2007-08, roedd trosiant blynyddol y Comisiwn yn £45 miliwn, 

gyda £22.3 miliwn ohono’n dod gan Lywodraeth y Cynulliad. Mae’r Comisiwn 

yn cael tua £9 miliwn y flwyddyn drwy werthu coed, yn ogystal â chyllid o 

gynlluniau grant Ewropeaidd.47 Dywedodd Mr Owen wrthym fod y Comisiwn 

yn ceisio cadw’i gostau rhedeg o fewn y gyllideb y cytunwyd arni.48 Gwelir ei 

fod wedi ymrwymo i gyflawni hyn, gan fod casgliad yr Archwilydd Cyffredinol 

yn dangos bod y Comisiwn wedi cyrraedd ei brif dargedau ariannol statudol 

yn 2006-07 a 2007-08.49 

Mae gwendidau yn y prosesau busnes craidd wedi amharu ar y gwaith o ddatblygu 
dull mwy tymor hir o sicrhau gwerth am arian drwy reoli adnoddau’r Comisiwn 
44. Mae’r Pwyllgor yn pryderu bod y Comisiwn wedi bod yn gweithredu (ac yn 

dal i wneud hynny) gyda gwendidau sylweddol yn ei brosesau busnes craidd, 

a’r rheini wedi bodoli ers tro. Mae hyn yn rhwystr rhag sicrhau gwerth am 

arian. Er gwaethaf natur tymor hir busnes coedwigaeth, mae rheolaeth 

ariannol y Comisiwn yn canolbwyntio ar y tymor byr ac nid yw’r prosesau 

busnes craidd yn ei alluogi i roi ei flaenoriaethau strategol ar waith yn 

gyson.50 

45. O ganlyniad, croesawn y ffaith bod y Gweinidog ar hyn o bryd yn defnyddio 

ymgynghoriad diweddar i edrych yn sylfaenol ar yr hyn y mae Lywodraeth y 

Cynulliad yn ceisio’i sicrhau o’r tir yng Nghymru sy’n cael ei reoli gan y 

Comisiwn ar ei rhan (6 y cant o holl dir Cymru).51 Dylai un elfen o’r broses 

hon egluro sut y bydd y Comisiwn yn manteisio i’r eithaf ar yr incwm sy’n cael 

ei greu o’r tir sylweddol y mae’n ei reoli, a hynny gan ystyried cyfleoedd y tu 

hwnt i werthu coed.  

46. Mae cynllunio busnes yn canolbwyntio ar y tymor byr ac yn seiliedig ar 

ystyriaethau ariannol yn hytrach na rhai strategol. At hynny, nid yw’r 

Comisiwn wedi datblygu cynllun busnes corfforaethol sy’n gysylltiedig â’i 

strategaeth gorfforaethol.52 Mae’r gwaith cynllunio ariannol yn canolbwyntio 

ar y tymor byr ac mae’r cysylltiad rhwng hynny â’r amcanion strategol yn 

wan. Nid oes ychwaith unrhyw gynllunio ariannol yn cael ei wneud ar gyfer y 

tymor canolig y tu hwnt i gylch tair blynedd y gyllideb.53 Mae arian yn dueddol 

o gael ei wario tua diwedd y flwyddyn ariannol wrth i’r Comisiwn aros am 

ragor o sicrwydd ynghylch ei incwm coed.54 

47. Bu problemau penodol gyda chaffael a rheoli asedau, ac mae hynny wedi 

arwain at ddull tymor byr o fuddsoddi cyfalaf. Nid oes gan y Comisiwn raglen 

gyfalaf wedi’i chostio ar gyfer y tymor canolig. Mae hyn wedi bod yn rhwystr 

wrth wneud ceisiadau am arian cyfalaf gan Lywodraeth y Cynulliad, gan 

arwain at wariant cyfalaf sy’n ymatebol yn hytrach nag wedi’i gynllunio.55 

48. Weithiau, caiff y prosesau caffael eu cynnal ar lefel yr uned neu lefel 

ranbarthol, heb lawer o gydgysylltu canolog na defnyddio arbenigedd yn y 

maes. Mae hyn yn golygu nad yw’r dull a ddefnyddir wedi’i gydgysylltu ac nid 

yw’n arwain at atebion maint. Roeddem yn falch o glywed bod y Comisiwn 

bellach wedi recriwtio arbenigwr caffael i roi sylw i broblemau caffael y 

sefydliad.56  

49. Ni fu ychwaith ddigon o gynllunio strategol ar gyfer yr ystadau. Yn wahanol i’r 

Alban, nid yw’r Comisiwn a Llywodraeth y Cynulliad wedi cytuno ar 

strategaeth gorfforaethol glir ar gyfer ad-drefnu ystad y goedwig er mwyn 

cyflawni amcanion y Comisiwn yn well. At hynny, o dan y trefniant ariannu 

presennol, nid oes modd i’r Comisiwn ddefnyddio unrhyw dderbyniadau o 

werthu coed y tu hwnt i’r flwyddyn dan sylw, ac mae hynny’n amharu 

ymhellach ar y gwaith o ad-drefnu ystad y goedwig.57 

50. Dywedodd Mr Owen fod y prosesau cyfalaf bylchog wedi cael eu defnyddio 

yn y gorffennol bron fel esgus i beidio â chynllunio. Mae wedi comisiynu 

gwaith i ddatblygu strategaeth reoli asedau ar gyfer yr ystad adeiledig ar dir y 

Comisiwn, sy’n werth £6 miliwn, a hynny er mwyn sicrhau bod yr asedau’n 

addas i’w diben. Bydd hyn yn arwain at greu Cynllun Rheoli Asedau gan nad 

oes gan y Comisiwn un ohonynt ar hyn o bryd, er mwyn penderfynu a oes 

angen yr asedau dan sylw ac a ydynt yn y mannau cywir ai peidio.58 

Mae nifer y staff yn lleihau a gallai hynny amharu ar y gwaith o redeg busnes y 
Comisiwn yn effeithiol yn y tymor hir os rhoddir cyfrifoldebau ychwanegol i’r 
Comisiwn 
51. Mae nifer y staff yn y Comisiwn wedi gostwng rhwng 2004 a 2007, tra bo’r 

niferoedd yn Lloegr a’r Alban wedi cynyddu. Mae’r Comisiwn yn disgwyl i’r 

niferoedd ostwng eto dros y tair blynedd nesaf, tra byddant yn dal i gynyddu 

yn Lloegr a’r Alban.59  

52. Dywedodd yr Archwilydd Cyffredinol fod staff y Comisiwn a staff Comisiwn 

Coedwigaeth Prydain Fawr wedi mynegi pryder ynghylch gallu’r Comisiwn i 

gyflawni agenda ehangach heb yr adnoddau ychwanegol i wneud hynny.60 Er 

ei fod yn hyderus bod gan y Comisiwn y lefelau staff a’r arbenigedd i redeg ei 

fusnes presennol, dywedodd Mr Owen nad oes gan y Comisiwn y gallu, nac 

o bosibl y sgiliau, o fewn y trefniant presennol i gyflawni cyfrifoldebau 

ychwanegol.61 Dywedodd Mr Owen hefyd nad yw’r Comisiwn wedi gallu 

llenwi swyddi gwag yn y blynyddoedd diwethaf, o ganlyniad i’r trefniant 

cyllidebol gyda Llywodraeth y Cynulliad na fydd yn newid am dair blynedd.62 

53. Rydym yn falch bod y Comisiwn wedi llunio cynllun gweithredu ar gyfer ei 

staff yng Nghymru. Fodd bynnag, rydym yn pryderu nad yw’r staff yn 

rhannu’r farn bod gallu presennol y sefydliad yn ddigonol a chredwn fod risg 

bod y staff o dan bwysau i gyflawni gyda’r adnoddau presennol.63 

54. At hynny, mae’r Archwilydd Cyffredinol yn cyfeirio at ddiffyg cynllunio 

olyniaeth a chynllunio wrth gefn o fewn y sefydliad. Fel sefydliad bychan sy’n 

dibynnu ar nifer cymharol fychan o staff, mae cynllunio clir ar gyfer olyniaeth 

a chynllunio wrth gefn yn allweddol er mwyn parhad busnes yn y tymor 

hwy.64 

55. Pan fydd y strategaeth newydd wedi’i chwblhau, dylid cael cysylltiad clir 

rhwng Coetiroedd i Gymru a’r gwaith o gynllunio’r gweithlu, a hynny er mwyn 

sicrhau bod gan y Comisiwn ddigon o staff ac arbenigedd dros y tymor hir i 

gyflawni ei amcanion.  

Mae’r Comisiwn wedi dibynnu ar arian tymor byr gan yr UE ar gyfer prosiectau 
allweddol, a hynny heb strategaethau ymadael clir  
56. Yn y blynyddoedd diwethaf, mae’r Comisiwn wedi bod yn llwyddiannus wrth 

ddefnyddio ffrydiau ariannu’r UE i gyflawni elfennau craidd ei fusnes fel 

datblygu cymunedol (drwy’r rhaglen lwyddiannus, Cydcoed65) a’r defnydd o 

bren fel tanwydd (drwy’r Cynllun Busnes Ynni Pren). Dim ond am gyfnod 

cyfyngedig oedd yr arian hwn ar gael gan yr UE, a daeth i ben yn 2008.66 

Dywedodd Mr Owen bod y Comisiwn wedi cadw’r rhan fwyaf o’r staff a oedd 

yn cael eu cyflogi o dan y prosiectau hyn, ond cyfeiriodd hefyd at wersi yr 

oedd y Comisiwn wedi eu dysgu o gamgymeriadau yn sgil gorfod defnyddio 

adnoddau sylfaen i ddarparu rhai o’r prosiectau Amcan 1 cynnar.67 Fodd 

bynnag, gan ystyried bod yr arian y dibynnai’r Comisiwn arno i ddarparu’r 

prosiectau hyn wedi dod i ben yn 2008, mae’n bwysig bod y Comisiwn yn 

datblygu cynlluniau wedi’u costio er mwyn parhau â’r prosiectau, os yw’r 

gwaith gwerthuso’n awgrymu eu bod yn dal yn effeithiol. At hynny, mae 

angen i’r Comisiwn sicrhau bod pob cais am arian i gynnal prosiectau yn y 

dyfodol wedi’i gostio’n llawn, gyda strategaethau ymadael clir o’r cychwyn 

cyntaf. 

Gallai’r gwendidau yn y trefniadau rheoli waethygu yn sgil yr 
hinsawdd economaidd presennol, gan gyfyngu ymhellach ar 
reoli’r broses o gyfaddawdu rhwng amcanion sy’n cystadlu â’i 
gilydd 
 
Nid yw Llywodraeth y Cynulliad na’r Comisiwn wedi datblygu fframwaith rheoli ar 
gyfer coedwigaeth sy’n dangos cyfeiriad strategol trawsbynciol ac yn rheoli’r 
broses o gyfaddawdu rhwng amcanion sy’n cystadlu â’i gilydd mewn ffordd 
effeithiol 
 
Bu’n anodd i’r Comisiwn bennu blaenoriaethau strategol clir oherwydd y diffyg 
eglurder yn strategaeth wreiddiol Coetiroedd i Gymru 
57. Roedd gennym ddiddordeb mewn gwybod pam y bu i’r Archwilydd 

Cyffredinol ganfod nad oedd y Comisiwn wedi datblygu blaenoriaethau 

strategol clir, a hynny saith mlynedd ar ôl cyhoeddi strategaeth wreiddiol 

Coetiroedd i Gymru. Yn ei dro, roedd hynny wedi cyfrannu at achosi tensiwn 

a gwrthdaro mewnol. Dywedodd Mr Owen fod sawl rheswm dros hyn: 

• pan ddatblygwyd Coetiroedd i Gymru, roedd y Comisiwn yn gweithio gyda’r 

Llywodraeth i ddatblygu polisi yng Nghymru am y tro cyntaf ers datganoli’r 

cyfrifoldeb dros wneud hynny o Lywodraeth y DU i Gynulliad Cenedlaethol 

Cymru;68 

• nid oedd Coetiroedd i Gymru yn nodi’n glir y broses o gyfaddawdu yr oedd 

disgwyl i’r Comisiwn ei dilyn ar gyfer amcanion economaidd, cymdeithasol ac 

amgylcheddol a allai gystadlu’n erbyn ei gilydd. Nid oedd y strategaeth ychwaith 

yn cyfleu’n glir y camau ymarferol yr oedd angen eu cymryd er mwyn cyflawni 

rhai o’r amcanion hynny;69 

• roedd strategaeth 2001 yn llwyddiannus o ran amlygu nifer o feysydd lle gellid 

rhoi rôl ehangach i’r Comisiwn ac i goetiroedd yn fwy cyffredinol, yn hytrach na 

chanolbwyntio ar gynhyrchu pren yn unig. Fodd bynnag, fel y dywedodd Mr 

Brodie, nid oedd y strategaeth honno’n rhoi sylw i’r penderfyniadau anodd yr 

oedd yn rhaid eu gwneud na’r broses o gyfaddawdu;70 

• mae’n debygol bod y Comisiwn wedi cael anhawster wrth sicrhau’r ymrwymiad 

angenrheidiol gan adrannau eraill o Lywodraeth y Cynulliad er mwyn cyflawni 

amcanion Coetiroedd i Gymru;71  

• yn ystod y saith mlynedd ddiwethaf, mae’r Comisiwn wedi rheoli nifer o 

brosiectau sy’n cael eu cyflawni gyda chronfeydd strwythurol yr UE, ac mae 

hynny wedi rhoi rhagor o bwysau ar allu a sgiliau’r Comisiwn.72 

58. Yn amlwg, mae’n bwysig osgoi ailadrodd y problemau hyn wrth ddiwygio’r 

strategaeth Coetiroedd i Gymru. Yn benodol, mae angen i’r Comisiwn a 

Llywodraeth y Cynulliad sicrhau bod systemau cadarnach ar gael i gefnogi’r 

agenda a datrys problemau yn gynt ac yn fwy dynamig. 

Nid yw dangosyddion perfformiad y Comisiwn yn cyd-fynd yn effeithiol â’r cyfeiriad 
strategol ar gyfer coetiroedd a choedwigoedd yng Nghymru 
59. Dywedodd yr Archwilydd Cyffredinol nad oedd dangosyddion perfformiad 

corfforaethol y Comisiwn na’r dangosyddion perfformiad allweddol ar hyn o 

bryd yn cyd-fynd â’r strategaeth Coetiroedd i Gymru. Mae hyn yn ei gwneud 

yn anodd olrhain y cynnydd a wnaed gan y Comisiwn wrth gyflawni 

amcanion allweddol y strategaeth goedwigaeth ar gyfer Cymru.73 

60. Cytunwn â’r Archwilydd Cyffredinol mai un o flaenoriaethau allweddol y 

Comisiwn yw sicrhau bod ei gynllun corfforaethol a strategaeth Coetiroedd i 

Gymru Llywodraeth y Cynulliad yn cyd-fynd â’i gilydd. Mae’r cylch gwaith 

eang ar gyfer coedwigaeth yng Nghymru yn ei gwneud yn arbennig o bwysig 

bod y Comisiwn yn defnyddio’i brosesau cynllunio corfforaethol i ganfod sut y 

mae’n bwriadu cyfrannu at amrywiaeth o amcanion cymdeithasol, 

economaidd ac amgylcheddol ar gyfer coedwigaeth (a hynny mewn ffordd 

fwy manwl o lawer nag o’r blaen).  

61. Yn unol ag argymhellion yr Archwilydd Cyffredinol y dylai’r Comisiwn wella ei 

ddulliau o reoli perfformiad corfforaethol, croesawn gynlluniau Mr Owen i 

sicrhau bod cynllun corfforaethol y Comisiwn, y dangosyddion perfformiad 

allweddol a’r canlyniadau y gobeithir eu cyflawni yn sgil strategaeth 

ddiwygiedig Coetiroedd i Gymru i gyd yn gyson â’i gilydd.74 Dywedodd Mr 

Owen wrthym ei fod yn bwriadu cael dwy gyfres o ddangosyddion yn y 

dyfodol: nifer fechan ohonynt yn gysylltiedig â’r strategaeth coetiroedd, a 

nifer fechan o arddangosyddion busnes na ddylai newid yn rhy aml er mwyn 

gallu olrhain tueddiadau busnes dros gyfnod o amser.75  

62. Gofynnwyd i Mr Brodie beth oedd Llywodraeth y Cynulliad yn ei wneud i 

sicrhau ei bod mewn sefyllfa dda i asesu perfformiad y Comisiwn wrth 

gyflawni amcanion strategol Llywodraeth y Cynulliad ar gyfer coedwigaeth. 

Dywedodd Mr Brodie fod y ffaith bod y Comisiwn yn ‘is-adran rithwir’ o 

Lywodraeth y Cynulliad yn golygu nad yw’n gweithredu hyd braich oddi wrth 

yr Adran Materion Gwledig wrth gyflawni amcanion strategol y Llywodraeth 

ar gyfer coedwigaeth.76  

Mae angen i’r Comisiwn a Llywodraeth y Cynulliad weithio’n fwy effeithiol wrth fesur 
a rheoli’r broses o gyfaddawdu rhwng amcanion a buddiannau a allai wrthdaro â’i 
gilydd 
63. Mae Coetiroedd i Gymru yn nodi’r amrywiaeth o amcanion cymdeithasol, 

amgylcheddol ac economaidd y mae gofyn i’r Comisiwn eu cyflawni. Mae’r 

ffaith y gallai’r amcanion hyn wrthdaro â’i gilydd yn golygu bod angen i’r 

Comisiwn sefydlu proses ar gyfer cyfaddawdu rhyngddynt a dangos sut y 

bydd hynny’n gweithio. Mewn geiriau eraill, mae angen i’r Comisiwn 

flaenoriaethu ei holl amcanion, gan ddangos pa weithgareddau y bydd yn 

rhoi rhagor o sylw iddynt a pha rai fydd yn cael llai o sylw. 

64. Cyfeiriodd y staff hefyd at yr angen i bennu blaenoriaethau’r sefydliad yn glir 

a dangos sut y byddai’n cyfaddawdu rhwng y rheini.77 Roedd y staff yn credu 

mai diffyg cyfeiriad ac arweinyddiaeth gorfforaethol oedd yn gyfrifol am y 

methiant hwn i ddangos sut y byddai’r Comisiwn yn cyfaddawdu. Teimlai Mr 

Owen bod methiant strategaeth wreiddiol Coetiroedd i Gymru wedi effeithio 

ar allu’r Comisiwn i wneud hyn.78 Fodd bynnag, canfu’r Archwilydd 

Cyffredinol fod y gwendidau a ganlyn ym mhrosesau craidd y Comisiwn 

hefyd wedi effeithio ar allu’r Comisiwn yn hyn o beth: 

• Nid oedd cynllun corfforaethol y Comisiwn (2005-06 tan 2007-08) yn sefydlu 

blaenoriaethau’r Comisiwn yn glir, nac yn pennu’r gofynion cysylltiedig o ran 

adnoddau.79 

• Mae’r broses o gynllunio busnes yn y Comisiwn wedi’i seilio ar ystyriaethau 

ariannol (yn hytrach nag ar elfennau strategol), gyda’r cynlluniau busnes i bob 

pwrpas yn gweithredu fel dulliau cyllidebol o gynnal y gwasanaethau presennol. 

Mae hyn yn golygu nad yw’r Comisiwn mewn sefyllfa dda i ymateb i’r agenda 

goedwigaeth drwy newid cydbwysedd ei weithgareddau – gan fod y cynlluniau 

busnes o reidrwydd yn cynnal y sefyllfa sydd ohoni.80  

• Nid yw’r Comisiwn yn gwneud gwaith cynllunio ariannol trylwyr ar gyfer y tymor 

canolig – yn rhannol o ganlyniad i drefniant ariannu diffyg net Llywodraeth y 

Cynulliad. Mae absenoldeb gwaith cynllunio o’r fath yn cyfyngu ar allu’r Comisiwn 

i fesur sut y mae’n cyfaddawdu rhwng amcanion strategol sy’n gallu cystadlu â’i 

gilydd. Er enghraifft, nid oes gan y Comisiwn ddealltwriaeth glir ynghylch yr 

effaith ar incwm yn y tymor canolig pe bai’n dewis lleihau lefelau cynhyrchu coed 

er mwyn buddsoddi mwy yn elfennau cymdeithasol coedwigaeth.81 

65. Yn fwy addawol, cyfeiriodd yr Archwilydd Cyffredinol at nifer o ddatblygiadau 

a ddylai wella gallu’r Comisiwn i sicrhau’r cydbwysedd cywir rhwng yr 

amrywiaeth o amcanion gwahanol. Canfu’r Archwilydd Cyffredinol y dylai’r 

broses o ddiwygio’r strategaeth Coetiroedd i Gymru roi cyfle i’r Comisiwn 

bennu a blaenoriaethu’r broses o gyfaddawdu y bydd angen ei rheoli er 

mwyn cyflawni gwahanol amcanion Llywodraeth y Cynulliad ar gyfer 

coedwigaeth yng Nghymru.82 Dywedodd Mr Owen wrthym fod hwn yn gyfle 

arall i wneud yn well wrth benderfynu ar y materion allweddol sy’n ymwneud 

â chyflawni’r strategaeth goetiroedd yn ymarferol, a dangosodd ei fod yn 

benderfynol o sicrhau gwell canlyniadau y tro hwn.83 

66. Felly, roeddem yn falch o glywed Mr Brodie yn dweud bod gan Lywodraeth y 

Cynulliad yr un safbwynt â’r Archwilydd Cyffredinol. Cyfeiriodd at ymrwymiad 

Llywodraeth y Cynulliad i ddefnyddio’r broses o ddiwygio Coetiroedd i Gymru 

er mwyn edrych yn sylfaenol ar hyn y mae’n ceisio’i gyflawni er budd y 

cyhoedd gyda’r cyllid sy’n cael ei roi i’r Comisiwn i reoli chwech y cant o dir 

Cymru. Soniodd hefyd am edrych ymhellach ar y broses o gyfaddawdu er 

mwyn rhoi cyfeiriad cliriach i’r Comisiwn yn y dyfodol.84  

67. Mae gwelliannau eraill a nodwyd gan yr Archwilydd Cyffredinol er mwyn 

gwella gallu’r Comisiwn i reoli’r broses o gyfaddawdu yn cynnwys: 

• cyflwyno system gyfrifyddu yn ôl amcanion, sy’n golygu mapio rhaglenni a’r 

adnoddau sy’n angenrheidiol i’w darparu yn unol ag amcanion strategol. Dylai 

hyn roi gwell dealltwriaeth i’r Comisiwn o sut mae’n defnyddio’i adnoddau ar hyn 

o bryd. Yn y dyfodol, byddem yn disgwyl i system gyfrifyddu yn ôl amcanion 

alluogi’r Comisiwn i ailgyfeirio’i adnoddau’n well er mwyn ymateb i agenda 

goedwigaeth sy’n newid;85  

• mae rhaglen cynaeafu coed y Comisiwn wedi’i seilio ar gynllun cynhyrchu pum 

mlynedd (neu gynllun cynaeafu) o’r enw U18. Mae’r cynllun U18 yn datgan pa 

goed fydd yn cael eu cynaeafu, pa bryd ac ym mha ddull (er enghraifft, 

cynhyrchu uniongyrchol neu werthu coed heb eu cymynu, sy’n fwy proffidiol). Yn 

y dyfodol, mae’r Comisiwn yn bwriadu cynnwys rhagamcan o’i lif arian, wedi’i 

seilio ar y gyfradd ddisgowntio net, o fewn y cynllun U18. Bydd hyn yn galluogi’r 

rheini sy’n datblygu cynlluniau U18 i ddeall effaith newidiadau mewn lefelau 

cynhyrchu coed ar incwm (wrth ymateb i gyfres newydd o gyfaddawdau).86 

Nid yw’r holl randdeiliaid allanol o blaid gweledigaeth Llywodraeth y Cynulliad ar 
gyfer coedwigaeth, ac mae hynny’n pwysleisio’r risg o ragor o wrthdaro pe bai’r 
agenda strategol yn newid ymhellach 
68. Gan weithio gyda’i bartneriaid perthnasol, mae angen i’r Comisiwn gyflawni 

gweledigaeth amlbwrpas Llywodraeth y Cynulliad ar gyfer coedwigaeth. Mae 

cael gweledigaeth amlbwrpas o’r fath yn golygu bod y Comisiwn yn 

gwasanaethu amrywiaeth o grwpiau rhanddeiliaid a chanddynt amryw o 

fuddiannau gwahanol.87 

69. Canfu’r Archwilydd Cyffredinol fod y gwahanol grwpiau’n disgwyl pethau 

gwahanol gan y Comisiwn a bod ganddynt safbwyntiau gwrthgyferbyniol 

ynghylch cyfeiriad polisi coedwigaeth yng Nghymru yn y dyfodol.88  Roedd y 

safbwyntiau’n gwahaniaethu fwyaf ynghylch i ba raddau y dylai’r Comisiwn 

ganolbwyntio ar gynaeafu coed ar gyfer ei gwsmeriaid traddodiadol. At 

hynny, cafodd yr Archwilydd Cyffredinol ohebiaeth yn beirniadu rôl y 

Comisiwn wrth gefnogi Rhaglen Ffermydd Gwynt Genedlaethol Llywodraeth 

y Cynulliad.89 

70. Roedd Mr Owen a Mr Brodie hefyd yn cytuno y gallai fod gwrthdaro rhwng y 

Comisiwn a’i randdeiliaid yn y dyfodol. Pe bai’r Comisiwn yn cynyddu faint  o 

goed mae’n eu rhyddhau i’w defnyddio fel tanwydd, cyfeiriodd Mr Owen at 

gystadleuaeth bosibl, a oedd yn beth iach yn ei farn ef, rhwng cwsmeriaid 

coed traddodiadol a’r farchnad ynni adnewyddadwy sy’n defnyddio coed.90  

71. Dywedodd Mr Brodie fod rhai rhanddeiliaid masnachol, fel y rheini sy’n prynu 

coed gan y Comisiwn, yn teimlo bygythiad yn sgil y weledigaeth newydd ar 

gyfer coedwigaeth yng Nghymru ac yn ofni na fydd cyflenwad digonol o goed 

ar gael i gynnal eu busnesau yn y tymor hir.91 

72. Gan y gallai anghenion gwahanol randdeiliaid y Comisiwn wrthdaro â’i gilydd, 

croesawn ddatganiadau Mr Owen am y prosesau sydd gan y Comisiwn i 

gynnal perthynas dda â’i randdeiliaid, ac yn enwedig ei gwsmeriaid coed 

masnachol. Fel y dywedodd Mr Owen, mae rhoi gwybod i gwsmeriaid am 

unrhyw newid mewn cyfeiriad yn ganolog i ddulliau gweithio’r Comisiwn 

gyda’r grŵp hwn, ynghyd â sicrhau bod unrhyw newidiadau o’r fath yn cael 

eu gwneud yn raddol ac yn gyson â dulliau busnes eraill, fel bod y Comisiwn 

yn gwneud yr hyn y mae’n dweud y bydd yn ei wneud.92 Er mwyn cynorthwyo 

â’r gwaith hwn: 

• mae’r Comisiwn wedi cyhoeddi cynllun marchnata sy’n dangos yn glir faint o 

goed y bydd yn eu darparu ar gyfer y farchnad; 

• mae’r Comisiwn wedi datblygu rhagolygon cynhyrchu ar gyfer y tymor hir, a 

hynny dros yr 20 mlynedd nesaf.93 

73. Pan ofynnwyd sut yr oedd Llywodraeth y Cynulliad yn helpu’r Comisiwn i 

reoli disgwyliadau newydd, pwysleisiodd Mr Brodie gryfder y broses 

gyfathrebu wyneb yn wyneb rhwng y Comisiwn a’i randdeiliaid masnachol, a 

rhoddodd sicrwydd i’r Pwyllgor ei fod yn credu y byddai Mr Owen a’i dîm yn 

dal i roi blaenoriaeth i gyfathrebu yn y fath fodd fel bod rhanddeiliaid allanol 

yn deall unrhyw broses o newid a gyflwynir gan y Gweinidog.94 

Nid yw Llywodraeth Cynulliad Cymru yn cydlynu ei waith mewnol yn ddigon da 
mewn meysydd trawsbynciol sy’n ymwneud â choedwigaeth, fel newid hinsawdd 
74. Mae Coetiroedd i Gymru yn cynnwys nifer o amcanion cymdeithasol, 

amgylcheddol ac economaidd ar gyfer coedwigaeth, sy’n cynnwys: 

• defnyddio coetiroedd fel caffaeliad cymdeithasol a diwylliannol ar gyfer rhai o 
gymunedau mwyaf difreintiedig Cymru;  

• hybu iechyd drwy roi mynediad i goetiroedd i bob cymuned; 

• gwarchod ac ehangu bioamrywiaeth coetiroedd Cymru.95  

75. Mae cyflawni amcanion mor eang yn gofyn am gydweithio effeithiol rhwng 

adrannau Llywodraeth y Cynulliad a chydweithio ehangach gyda 

gwasanaethau cyhoeddus Cymru. Yn wir, dywedodd Mr Owen mai newid 

